
муассисаи пешбар ба рисолаи диссертатсионии Асозода Ҳотам Раҷаб дар 

мавзуи «Мир Саййид Алии Ҳамадонӣ ва хусусиятҳои жанрию мавзуии 

осори бадеии ӯ», ки барои дарёфти дараҷаи илмии доктори илми 

филология, аз рӯи ихтисоси 10.01.01 - Адабиёти тоҷик; равобити адабй 

пешниҳод гардидааст.

Мутобиқати муҳтавои диссертатсия ба ихтисос ё соҳаи илм.

Диссертатсияи Асозода Ҳотам Раҷаб дар мавзуи «Мир Саййид 

Алии Ҳамадонӣ ва хусусиятҳои жанрию мавзуии осори бадеии ӯ» ба 

банди 5-уми бахши “Соҳаҳои таҳқиқот”-и шиносномаи ихтисоси 10.01.01 

- Адабиёти тоҷик; равобити адабӣ мутобиқат менамояд.

Адабиёти бадеӣ, дар кадом шакле, ки набошад, афзун бар ҷанбаи 

зебошинохтӣ, таъйиноти иҷтимоӣ дошта, мақсади он, қабл аз ҳама, 

шинохти ҳақиқату воқеият, қонеъ сохтани эҳтиёҷоти маънавии инсоният, 

лаззат бахшидан, баланд бардоштани завқу шавқи эстетикӣ ва амсоли 

инҳост, ки маҷмуан барои инсонҳо офарида мешавад ва бидуни тардид, 

мухотаби он низ инсону ҷомеаи инсонист. Адабиёти бадеӣ, илова бар он 

ки дар такмили дунёи инсонҳо нақши бориз дорад, инчунин дар 

таъсиргузории ҷаҳони маънавиву руҳонии онҳо низ дорои арзиши 

қобили мулоҳиза аст. Мушоҳидаҳо ва таҳқиқҳо нишон медиҳанд, ки 

ҳадафи ҳар эҷодкор ин баёни андешаҳо ва таҷрибаҳои андухтааш аст, ки 

онҳоро ҳунармандона ва воқеъбинона ба мардум пешкаш мекунад. 
Муайяну муқаррар ва шинохти дурусти назару нигоҳи суханварон вақте 
муайян мегардад, ки рӯзгору осор, ҷаҳонбинӣ, мактаби фикрӣ, ҷанбаҳои

ҳунариву зебошинохтӣ, сабку услуб ва дигар паҳлуҳои эҷодии онҳо 
ҳамаҷониба ба доираи таҳқиқ кашида шавад. Аз ҳамин нигоҳу назар ба 

диссертатсияи Асозода Ҳотам Раҷаб дар мавзуи «Мир Саййид Алии 

Ҳамадонӣ ва хусусиятҳои жанрию мавзуии осори бадеии ӯ» баҳогузорӣ 

намоем, ба хубӣ ба назар мерасад, ки он ба яке аз масоили муҳим ва 
дастнохӯрдае дар адабиётшиносии ватаниву хориҷӣ бахшида шудааст.

Саҳми шахсии довталаб дар ҳалли масъалаи илмй ё коркарди 

проблемаи илмӣ бо арзёбии аҳаммияти он. Сохтори умумии кор, мубрамӣ 

ва зарурати баргузории таҳқиқ, дараҷаи омӯзиши он, ҳадаф ва вазифаҳои 

асосии масоили таҳқиқшаванда, мавзуъ, масъалаҳо ва соҳаи таҳқиқот, 

навгониҳои таҳқиқ ва аҳамияти назариявию амалии он, инчунин, 

нуктаҳои асосии ба ҳимоя пешниҳодшаванда ва хулосаҳою 

натиҷагириҳои муаллиф саҳм ва нуқтаи назари ӯро нисбат ба мавзуи 

таҳқиқ инъикос мекунанд. Саҳми фардии муаллиф, ҳамчунин, дар 

омӯзиши назарияҳои донишмандони муосири ватанию хориҷӣ дар 

робита ба мавзуи баҳси диссертатсия, таҳлилу таҷзия ва муқоисаи онҳо, 

омода намудани мақолаю маърузаҳо доир ба мавзуи таҳқиқ зоҳир 

мегардад. Муносибати методологии муаллиф нисбат ба мавзуи мавриди 

таҳқиқ нишондиҳандаи саҳми шахсии ӯ дар омӯзиши мавзуъ буда, барои 

ҳалли илмии масъала замина фароҳам овардааст. Муаллиф дар таҳияи 

равиши илмии масъалаҳои дар диссертатсия пешниҳоднамуда, корбурди 

усулҳои таҳқиқи таърихӣ-муқоисавии адабиётшиносӣ, методҳои 

умумиилмии мушоҳида ва муқоиса, назари объективӣ ба маводи адабӣ, 
омӯзиши типологии жанрҳо, сохтори жанрии адабиётшиносӣ ва методи 

таҳлили системавию муназзамро мавриди истифода қарор додааст. 
Мувофиқи андешаи муаллифи диссертатсия, бо он ки Мир Саййид Алии 

Ҳамадонӣ яке аз намояндагони маъруфи илму адаби тоҷик дар асри XIV 

мебошад, аммо “дар ин замина асарҳои зиёде навишта шудаанд, вале дар 
ҳеҷ кадоми онҳо масъалаи таҳқиқи осори бадеии адиб ба сурати 
монографӣ ба миён гузошта нашудааст”, мероси илмиву адабии

боарзиши ӯ ва вежагиҳои жанриву мавзуии осори бадеияш аз мадди 
назари муҳаққиқони ватаниву хориҷӣ дар канор монда, шоҳкориҳои ин 
суханвар, қолабҳои сухан ва хусусиёти жанриву мавзуии осори бадеии ӯ 
ба таври боиставу шоиста мавриди таҳқиқ қарор нагирифтааст. Бояд 

таъкид намуд, ки роҷеъ ба паҳлуҳои ҷудогонаи зиндагӣ ва осори 

мутафаккири мавриди назар аз ҷониби адабпажуҳону ховаршиносон 

баъзе қайду ишораҳо ва таҳқиқотҳо ба арз расида бошад ҳам, оид ба 

мақому ҷойгоҳи шоириву нависандагии ӯ, сабку шеваи нигориш, 

мазмуну муҳтаво, хусусиятҳои жанриву мавзуӣ ва дигар вижагиҳои хоси 

эҷодиёти ӯ таҳқиқоти густардаву фарогири илмӣ анҷом нагирифтааст.

Аз ин хотир, баҷуръат метавон иддао кард, ки диссертатсияи аз 

ҷониби Асозода Ҳотам Раҷаб таълифшуда бо дарназардошти 

дастабандии мураттаби мавзуоти баррасишаванда, тарҳи мантиқан 

муназзами бобу зербобҳои диссертатсия ва масъалаҳои аслии барои 

ҳимоя пешниҳодшаванда, густардаву фарогир ва бо равишҳои тозаву 

дидгоҳҳои нави илмӣ мавриди таҳлилу таҳқиқ ва баррасӣ қарор додани 

масоили мавриди баҳс, пажуҳишу таҳқиқи муфассали хусусиётҳои 

жанрию мавзуии осори бадеии Мир Саййид Алии Ҳамадонӣ ва дигар 

ҷанбаҳои ҳунарии эҷодиёти ин адиб қобили арзиш ва шоистаи таҳсин 

аст.

Натиҷаҳои мушаххаси илмӣ, ки барои он ба довталаб додани дараҷаи 

илмии дархостшаванда мумкин аст. Диссертатсияи Асозода Ҳотам Раҷаб 

аз муқаддима, чор боб, хулоса ва рӯйхати адабиёт иборат буда, вобаста 

ба талаботи масоили баррасишаванда ҳар як боб дар навбати худ боз ба 

зербобҳо ҷудо карда шудааст. Дар муқаддимаи диссертатсия мубрамӣ ва 

зарурати баргузории таҳқиқ, дараҷаи азхудшудаи масъалаи илмӣ, 

заминаҳои назариявию методологӣ, ҳадафу объект, мавзуъ ва 

масъалаҳои таҳқиқ, усулҳои таҳқиқот, сарчашма, соҳа ва марҳалаҳои 

таҳқиқ, пойгоҳи асосии иттилоотӣ ва озмоишии таҳқиқот, эътимоднокии 

натиҷаҳои диссертатсионӣ, навгониҳои илмӣ, аҳамияти назариявиву

амалии таҳқиқ, нуктаҳои асосии ба ҳимоя пешниҳодшаванда, 

мутобиқати мавзуи диссертатсия бо шиносномаи ихтисоси илмӣ, саҳми 

шахсии муаллиф, таъйиди диссертатсия ва иттилоот оид ба истифодаи 

натиҷаҳои он, интишори натиҷаҳои диссертатсия, сохтор ва ҳаҷми 

диссертатсия ва амсоли инҳо баён гардидааст.

Боби якуми диссертатсия “Заминаҳои фикрӣ, ақидатӣ ва 

ҷаҳонбинии Мир Саййид Алии Ҳамадонӣ” унвонгугорӣ шуда, аз чор фасл 
иборат аст. Фасли якум “Муҳити таълиму тарбият ва устодон” ном 
доршта, муҳаққиқ дар он бо истинод ба ахбори сарчашмаҳои муътамади 
адабиву таърихӣ ва таҳқиқоти донишмандони муосир роҷеъ ба муҳити 

таълиму тарбият, иршод ва устодони ин донишманди бузург маводу 
мадраки судманди илмӣ оварда, онҳоро ба таври муназзам таҳқиқ 
намудааст. Муҳаққиқ таъкид менамояд, ки дар ташаккули шахсияти 

Мир Саййид Алии Ҳамадонӣ муҳити хонаводагӣ ва падараш бузург аст 

ва ин донишманду шоири бузург бо 1400 сӯфӣ ва валӣ суҳбат дошта, аз 
ҳар кадоме фотиҳаи хайр гирифтааст. Ҳамзамон, муҳаққиқ бо такя ба 

сарчашмаҳо мегӯяд, ки Мир Саййид Алии Ҳамадонӣ баъди анҷоми 

давраи таълиму тарбият аз 34 нафар орифи бузург сазовори хирқаи 
ифтихорӣ ва иҷозати иршод гаштааст. Фасли дувуми боби аввали 

диссертатсия “Мусофиратҳо ва касби камол: зиёрат, риёзат, дидори 

машоих, омӯзиш” унвон дошта, дар он диссертант дар бораи 

мусофиратҳои Мир Саййид Алии Ҳамадонӣ, ки онҳоро ба се қисмат 

тақсим кардааст, аз солҳои 1333 оғоз шуда, то охири умри ӯ соли 1386 

идома ёфтааст. Ба андешаи муҳаққиқ Алии Ҳамадонӣ дар давоми умри 

хеш “рубъи маскун”-ро се бор тай намудааст. Дар ин фасл муҳаққиқ бо 
такя ба гуфтаи донишмандони дигар сабабҳои мусофирати Алии 

Ҳамадониро дар чаҳор асл донистааст. Муҳаққиқ дар ин фасл сабаби ба 

хоки Хатлон омадани ӯро зиёрати марқади Мир Саййид Ҳасани 

Исфаҳонӣ (Шоҳи Хомӯш) меҳисобад. Мусофиратҳои Алии Ҳамадонӣ 

мусофиратҳои омӯзанда буда, дар касби камол кардан, зиёрат, риёзат,

дидори машоих ва таълим гирифтан аз устодону пирон сабаб 

гардидааст. “Рисолати тарғибу ташвиқ, роҳнамой ва ҷаҳонбинии Алии 

Ҳамадонӣ” унвони фасли сеюми боби якуми диссертатсия мебошад, ки 
дар он диссертант ба омӯзишу пажуҳиши андешаҳои илмӣ ва 

ҷаҳонбинии Алии Ҳамадонӣ роҷеъ ба масъалаҳои тарғибу ташвиқ, 

роҳнамоии муридон ба роҳи хақ ва таҳлили ҷаҳонбинии шахсии ӯ 
пардохтааст. Дар ин фасл муҳаққиқ таъкид мекунад, ки рисолати 

тарғибу ташвиқ ва роҳнамоии Алии Ҳамадонӣ ба ҷаҳонбинии адиб 

пайванди танготанг дорад ва равиши маърифатии ӯ, қабл аз ҳама бар 
мабнои асосҳои маслаки тасаввуф қарор дорад. Дар бораи ҷаҳонбинии 

Алии Ҳамадонӣ муҳаққиқ мегӯяд, ки ӯ фарзанди замони хеш ва пайрави 

он идеологияе буд, ки дар ҷомеа ҳукмронӣ дошт, аз ин нуқтаи назар 

сарчашмаи асосии таълифоти Алии Ҳамадонӣ маъорифи исломӣ, Қуръон 

ва аҳодиси набавӣ маҳсубанд. Фасли чоруми боби якуми диссертатсия 

“Пайравони андеша ва орои Алии Ҳамадонӣ” номида шудааст ва ин ҷо 

сухан дар бораи пайравони андешаи Алии Ҳамадонӣ меравад, ки 

микдори онҳо зиёданд, вале аз ин миён диссертант номи се нафарро 
махсус таъкид мекунад, ки инҳо Саййид Муҳаммади Хатлонӣ (фарзанди 

Алии Ҳамадонӣ), Хоҷа Исҳоқи Хатлонӣ ва Нуриддин Ҷаъфари Бадахшӣ 

мебошанд, ки дар тарғибу ташвиқи афкор ва андешаҳои ин донишманд 
саҳми назаррас доранд.

Боби дуюми диссертатсия “Шинохти илмии шахсияти адабии Мир 

Саййид Алии Ҳамадонӣ ва таҳқиқу нашри осори ӯ” унвон дорад ва 

шомили се фасл аст. Фасли аввали боби дуюм “Шинохти илмии 

шахсияти адабии Алии Ҳамадонй” номида шудааст ва дар ин ҷо 

масъалаи шинохти илмии шахсияти адабии Алии Ҳамадонӣ таҳқиқ 

шудааст. Муҳаққиқ андешаҳои мухталифи донишмандони ватанӣ ва 

хориҷиро роҷеъ ба теъдоди асарҳои Алии Ҳамадонӣ як-як ба таҳқиқ 

гирифта, манбаъҳоро муқоиса карда, микдори асарҳои ин донишманди 
бузургро ба беш аз 140 адад медонад, ки осори бадеии ӯ, ба таври махсус

чеҳраи ӯро ҳамчун шахсияти адабии дорои равиши маърифатӣ ва 
эстетикии махсус ба намоиш мегузоранд. Муҳаққиқ таъкид мекунад, ки 

аз 140 адад асарҳои ӯ 52 номгӯй дар хазинаҳои мероси хаттии кишвари 
мо нигаҳдорӣ мешаванд ва аз ин микдор 38 асар ба хатти имрӯзии 

тоҷикӣ баргардон ва чоп шудаанд. Фасли дуюми боби дувуми 

диссертатсия “Таҳқиқи осори илмию адабии Алии Ҳамадонӣ” ном дорад 

ва аслан ба марҳилаҳои таҳқиқ ва омӯзиши осори илмию адабии Алии 

Ҳамадонӣ бахшида шудааст ва бино бар таъкиди муҳаққиқ оғози ин 

таҳқиқҳо ба солҳои чилуми асри XX рост меояд. Баъдан марҳилаи дигар 
ба солҳои 70-уми асри XX ва оғози солҳои 90-ум рост меояд, ки дар 

таҳия ва таҳқиқи осори Алии Ҳамадонӣ хидмати кормандони Осорхонаи 

мероси адабӣ ва осори хаттии ба номи Мир Саййид Алии Ҳамадонӣ 

Иброҳим Ҷалилзода, Раҷаб Асозода, Музаффар Азизов ва чанде дигарон 

бузург аст. Фасли сеюми боби дуюми диссертатсия “Нашри асарҳои 

адиб” номида шудааст ва масъалаи нашри асарҳои Алии Ҳамадониро 

баррасӣ мекунад. Ба андешаи муҳаққиқ, нашри асарҳои адиб дар 
Тоҷикистон дар рафти баргузории ҷашнҳои 680 ва 700 -солагии ӯ анҷом 
пазируфтаанд, ки дар ин росто саҳми муҳаққиқон М.Султонов, Р.Асоев, 

Ҳ.Асозода ва чанде донишмандони хориҷӣ назаррас аст.

Боби сеюми диссертатсия “Хусусиятҳои жанрии осори бадеии Мир 

Саййид Алии Ҳамадонӣ” унвон дошта, аз шаш фасл, фасли сеюм аз чор 

зерфасл, фасли панҷум аз чор зерфасл ва зерфасли чоруми фасли панҷум 
аз панҷ бахш таркиб ёфтааст. Фасли якуми боби сеюми диссертатсия 

“Захират-ул-мулук: сохтори жанрӣ ва муҳтавоии асар” унвон дорад. 

Асари калонтарин ва машҳуртарини Алии Ҳамадонӣ “Захират-ул- 

мулук” мебошад. Аз баррасии сохтори жанрию муҳтавоии “Захират-ул- 
мулук” маълум мешавад, ки ин асарро муаллиф дар қолаби маъмули 

роиҷ дар замона, вале бо равиши махсуси худ таълиф кардааст. Ҳар як 

боби асар ба масъалаи ҷудогонае бахшида шуда, ҳамаи бобҳо дар 

консепсияи ягонаи ахлоқӣ муттаҳиданд. Фасли дуюми боби сеюми

диссертатсия “Мактуботи Амирия” унвон дошта, дар маҷмуъ 15 мактуби 
муаллиф, ки дар ин асар ҷамъ омадаанд ва ба шахсиятҳои алоҳида 

навишта шудаанд, таҳқиқ гардидаанд, ки муҳтавои гуногун доранд ва аз 

ин миён 1 мактуб ба Алии Ҳамадонӣ навишта шудааст. Фасли сеюми 

боби сеюм “Рисолаҳои кутоҳи суфия” ном дошта, аз чор зерфасл 
фароҳам омадааст. Дар ин зерфаслҳо ба тартиб рисолаҳои “Мақомоти 

суфия”, “Сайр-ут-толибин”, “Рисолаи футувват” ва “Рисолаи истилоҳоти 
суфия” таҳқиқ ва баррасӣ шудаанд, ки ин рисолаҳо ба андешаи муҳаққиқ 
мазмуну мундариҷа ба асарҳои тасаввуфӣ доранд ва роҳнамои соликони 
тариқат мебошанд. Фасли чоруми боби сеюми диссертатсия “Шарҳи 

“Фусус-ал-ҳикам” унвон дорад, ки дар он муҳаққиқ роҷеъ ба вижагиҳои 
ин асари таълимии мушкилфаҳми Муҳйиддин ибни Арабӣ, ки Алии 

Ҳамадонӣ онро дар шакли хулоса бо номи “Ҳал-ул-фусус” талхис 

кардааст, андешаронӣ кардааст. Фасли панҷуми боби сеюми 

диссертатсия “Чеҳраи шоирии Мир Саййид Алии Ҳамадонӣ” унвон 

дошта, аз чор зерфасли асосӣ ва панҷ бахш фароҳам омадааст. Зерфаслҳо 

ба таҳқиқи чунин масъалаҳо ихтисос ёфтаанд”: “Чиҳил асрор: сохтор, 
таркиб ва муҳтавои маҷмуа, “Ҳафт водӣ ва муносибати он бо “Мантиқ- 

ут-тайр”-и Аттори Нишопурӣ, шеърҳои таркиби асарҳои мансур: 
масъалаи интисоби ашъор, табақабандии жанрии осори манзуми Алии 
Ҳамадонӣ. Дар рафти таҳқиқи масъалаи охир дар панҷ бахш жанрҳои 

шеърии ғазал, рубоӣ, қитъа, маснавӣ ва байт баррасӣ шудаанд. 

Муҳаққиқ аз хилоли асарҳои Алии Ҳамадонӣ ашъори дар мавзуъҳои 

гуногун эҷодкардаи Алии Ҳамадониро ҷудо кардааст ва масъалаи 

интисоби онҳо ва дар оянда мисли мӯй аз хамир ҷудо кардани онҳоро ба 

миён мегузорад. Инчунин, мансубияти маснавии “Ҳафт водӣ”-ро ба 

Алии Ҳамадонӣ ба исбот мерасонад, ки он талхис ба “Мантиқ-ут-тайр”- 

и Фаридуддини Аттор мебошад. Дар рафти таҳқиқ дар ин фаслу 
зерфаслҳо муҳаққиқ теъдоди ашъори лирикии эҷодкардаи Алии 

Ҳамадониро, аз ҷумлаи ғазал 151 байт, нуҳ рубоӣ, 77 байт қитъа, 470

7



байт маснавӣ ва 59 байти фардро ҷудо карда, дар диссертатсия аз нигоҳи 
шеършиносӣ ва хусусиятҳои он таҳқиқ намудааст. Фасли шашуми боби 

сеюми диссертатсия “Асарҳои хурди дигар” номида шудааст ва дар ин 

фасл муҳаққиқ рисолаҳои хурди Алии Ҳамадонӣ “Муродоти девони 

Ҳофиз”, “Фасл-ул-хитоб би вусул-ил-аҳбоб”, “Даво-ул-қулуб”, 

“Маърифат-ун-нафс”, “Машориб-ул-азвоқ” ва “Миръот-ут-тоибин”-ро 
бо вижагиҳо ва мухтассоси жанрии онҳо таҳқиқ намудааст, ки ин асарҳо 

мавзуи алоҳидаро дар бар мегиранд ва хусусияти таълимӣ доранд.
Боби чоруми диссертатсия “Мавзуоти меҳварӣ ва мухтассоти 

ҳунарии осори адабии Мир Саййид Алии Ҳамадонӣ” унвонгузорӣ шуда, 
аз ду фасл иборат аст, ки ҳар кадом чаҳор зерфасл доранд. Фасли якуми 

боби чорум “Мавзуоти меҳварии осори адабии Алии Ҳамадонӣ” унвон 

дошта, дар чаҳор зерфасли он масъалаҳои вобаста ба панду ахлоқи 
ҳамида ва замима, масъалаҳои гендерӣ, зан ва хонавода, сабру таҳаммул 
ва зуҳду қаноат, зебоишиносӣ ва ҳусни ахлоқ таҳқиқ шудаанд. Муҳаққиқ 

дар ин фаслу зерфаслҳо вусъати андешаҳои Алии Ҳамадониро роҷеъ ба 

ахлоқ, ки рукни аслии тарбия аст, масъалаи эҳтироми зан-модар, сабру 
тоқат ва ҳусни ахлоқро аз асарҳои ӯ барчида таҳлил кардааст. Фасли 
дуюми боби чоруми диссертатсия “Мухтассоти ҳунарии осори бадеии 

Алии Ҳамадонӣ” ном дорад ва аз чаҳор зерфасл иборат аст. Муҳаққиқ 

баъд аз таҳлил ва таҳқиқи мухтассоти ҳунарии осори бадеии Алии 

Ҳамадонӣ чунин таъкид мекунад, ки воқеан ҳунар нишондиҳандаи 

маҳорати эҷодии шоир ва нависанда аст, ки дар осори мансур ва 

манзуми Алии Ҳамадонӣ ҳувайдо мегардад. Муҳаққиқ бо такя ба 

асарҳои бадеии ин донишманд сабку ҷанбаҳои ҳунарӣ, мухтассоти сабкӣ, 
ғановати забон, тарзи баён, шеваҳои муроҷиат, воситаҳои тасвири бадеӣ, 

аз ҷумла ташбеҳ, талмеҳ, муболиға, тавсиф, саволу ҷавоб ва ғайра, шеваи 
истифода аз оёти қуръонию аҳодиси набавӣ, тозагӯиҳо ва навовариҳои 
адибро дар осори манзум ва мансури ӯ бо таҳлилҳои фаровон ва 
мисолҳои мушаххас таҳқиқ кардааст.

Ҳарчанд муҳаққиқ дар фарҷоми ҳар қисмати кор натоиҷи 

бадастовардаи худро ба таври мухтасар хулоса карда бошад ҳам, боз дар 

19 банди хулосаи диссертатсия, ки онро натиҷагириҳои муаллиф аз 

раванди таҳқиқ ҳам метавон гуфт ва тавсияҳо оид ба истифодаи амалии 

натиҷаҳои таҳқиқ, ҳамаи баҳсҳои оростаи хешро дар диссертатсия ба 

таври мушаххас ҷамъбандӣ кардааст.

Дар китобнома зикри теъдоди фаровони сарчашмаҳои адабиву 

таърихӣ, аз ҷумла нусхаҳои хаттӣ ва интишоргардидаи осори 

мутафаккир, инчунин дигар манобеи адабиву илмӣ, бавижа таҳқиқоти 

роҷеъ ба насру назм ва андешаи Мир Саййид Алии Ҳамадонӣ 

анҷомёфта, аз дониш ва огоҳии мукаммали муаллиф дар таҳқиқи 

ҳаматарафа ва фарогир паём мерасонад. Корбурди теъдоди зиёди 

пажуҳишот ва накду назари мустақилонаи муҳаққиқ роҷеъ ба андешаҳои 

бархе муаллифон дар таркиби рисола истиқлоли назари ӯро дар раванди 

куллии нигориши диссертатсия таъмин кардааст.

Аз феҳристи адабиёти диссертатсия ва автореферати он бармеояд, 

ки диссертант давоми солҳои зиёдест, ки ба таҳқиқу баррасии рӯзгор ва 

осори Мир Саййид Алии Ҳамадонӣ машғул буда, нашри мақолаҳои 

зиёд, чопи асарҳои гуногунҳаҷми Алии Ҳамадонӣ, ки ӯ анҷом додааст, 

аз вуқуфи андешаҳои муҳаққиқ роҷеъ ба масоили мухталифи марбут ба 

вижагиҳои мавзуиву жанрии осори ин донишманди машҳур дар 

маҷаллаву маҷмуаҳои илмӣ далолат мекунад. Ҳамзамон, ширкати 

муаллифи диссертатсия дар ҳамоишҳои илмии ҷумҳуриявиву 

байналмилалӣ низ ба истиқлоли дидгоҳҳои илмии вай роҷеъ ба андешаву 

орои Мир Саййид Алии Ҳамадонӣ ишорат доранд.

Дар диссертатсияи тақризшаванда дар баробари дастоварду 

муваффақиятҳои фаровони илмӣ баъзе нуктаҳои баҳсталаб ва камбудҳои 

ҷузъӣ низ ба назар мерасанд, ки ислоҳи онҳо боиси боз ҳам боло рафтани 

ҳусни илмии кор хоҳад гардид.

Аз ҷумла:
1. Дар чаҳор фасли боби якум “Заминаҳои фикрӣ, ақидатӣ ва 

ҷаҳонбинии Мир Саййид Алии Ҳамадонӣ” (саҳ. 32-79) аз ду то чор 

иқтибос дар ҳар саҳифа ба назар мерасад, хуб мебуд, ки таҳлилҳо бештар 
оварда мешуданд.

2. Фаслҳои дувум ва сеюми боби дуюмро муҳаққиқ имкон дошт, ки 
дар як фасл ҷой диҳад, чунки фасли сеюм “Нашри асарҳои адиб” аз се 

саҳифа иборат аст.
3. Боби сеюми диссертатсия “Хусусиятҳои жанрии осори бадеии 

Мир Саййид Алии Ҳамадонӣ” бештар хусусияти нигоришоти 

энсиклопедй гирифтааст, ки унвони асар оварда шуда, муҳтавои он баён 
гардидааст, ҳол он ки муҳаққиқ имкон дошт таҳлили бештаре анҷом 

диҳад.
4. Дар боби сеюм, дар мавриди таҳлили ғазал, рубоӣ, қитъа, 

маснавӣ ва байтҳо низ имкони муҳаққиқ роҷеъ ба таҳлили мақоми шеър 
ва ҷойгоҳи шоирии Алии Ҳамадонӣ бештар буд, чунки як паҳлуи асосии 

рисола ин нишон додан ва таъйин кардани мақоми шоирии Алии 

Ҳамадонӣ мебошад, ки муҳаққиқ аз он камтар истифода кардааст.

5. Унвонҷӯй дар зерфасли сеюми фасли дуюми боби чоруми 
диссертатсия, ки “Вижагиҳои адабӣ ва воситаҳои тасвири бадеӣ” ном 
дорад (саҳ. 276 - 292) ва аз фаслҳои муҳимми диссертатсия мебошад, 

танҳо санъатҳои ташбеҳ, истиора, маҷоз, тавсиф, тамсил, саҷъ, санъати 
шумор ё сиёқулаъдод, саволу ҷавоб ва ирсоли масалро дар осори Алии 
Ҳамадонӣ бо мисолҳо таҳлил карда, оид ба вежагиҳои авзон, анвои 

қофия, мавқеи радиф ва намудҳои он кам таваҷҷуҳ кардааст.
6. Дар диссертатсия (саҳ.28, 39, 48,64, 92, 94, 96, 106,144, 183) ва дар 

автореферат (саҳ.15, 21, 31, 34) афтодани ҳарфҳо, нодуруст навиштани 
калимаҳо ба назар мерасанд, ки ислоҳи ин ноҷӯриҳо заруранд.

Бояд арз дошт, ки камбудиҳои манзуршуда ба ҳеҷ ваҷҳ арзиши 

илмии диссертатсияро кам карда наметавонанд, зеро муаллифи он

вазифаҳои дар назди худ гузоштаро бомуваффақият ба иҷро расондааст. 

Бинобар ин, диссертатсияи илмии Асозода Ҳотам Раҷаб дар мавзуи 

«Мир Саййид Алии Ҳамадонӣ ва хусусиятҳои жанрию мавзуии осори 

бадеии ӯ» таҳқиқоти комилан анҷомёфта буда, дар сатҳи зарурии илмӣ 
таълиф шудааст.

Автореферати диссертатсия ва матолиби интишорнамудаи муаллиф, 

ки бист адади он дар маҷаллаҳои тақризшавандаи КОА-и назди 

Президенти ҶТ ба табъ расидаанд, асоси мундариҷаи диссертатсияро 

инъикос мекунанд. Диссертатсия бо муҳиммият, навгониҳои илмӣ ва 

арзиши назариву амалиаш ба талаботи КОА-и назди Президенти ҶТ 

мувофиқ буда, муаллифи он барои дарёфти дараҷаи илмии доктори илми 

филология аз рӯйи ихтисоси 10.01.01. - Адабиёти тоҷик; равобити адабӣ 

сазовор аст.

Мутобиқати тахассуси илмии довталаб ба дараҷаи илмй.

Диссертатсияи Асозода Ҳотам Раҷаб зери унвони “Мир Саййид 

Алии Ҳамадонӣ ва хусусиятҳои жанрию мавзуии осори бадеии ӯ” ба 

талаботи бандҳои 31-37-и Тартиби додани дараҷаҳои илмӣ, ки бо 

Қарори Ҳукумати Ҷумҳурии Тоҷикистон аз 30 -июни соли 2021, таҳти 

рақами № 267 тасдиқ шудааст, мувофиқ буда, муаллифи он барои 

дарёфти дараҷаи илмии доктори илми филология аз рӯйи ихтисоси 
10.01.01 - Адабиёти тоҷик; равобити адабӣ сазовор мебошад.

Тақриз дар ҷаласаи кафедраи назария ва таърихи адабиёти 

Донишгоҳи давлатии омӯзгории Тоҷикистон ба номи Садриддин Айнӣ 

аз 13 сентябри соли 2023, суратҷаласаи № 2 муҳокима ва тасдиқ гардид. 

Дар ҷаласаи кафедра иштирок дошт: 16 нафар. Натиҷаи овоздиҳӣ:

«тарафдор» - 16, «зид» - нест, «бетараф” - нест.

Раиси ҷаласа:

доктори илми филология, профессор, 
мудири кафедраи назария ва таърихи

и



адабиёти Донишгоҳи давлатии омузгории ~
Тоҷикистон ба номи Садриддин Айнӣ ^^'^''/^Солеҳов Ш.

Эксперт:
доктори илми филология, профессори
кафедраи назария ва таърихи адабиёти
Донишгоҳи давлатии омӯзгории -
Тоҷикистон ба номи Садриддин Айнӣ Элбоев В.Ҷ.

Котиби илмии ҷаласа:
номзади илми филология, дотсенти 
кафедраи назария ва таърихи адабиёти 
Донишгоҳи давлатии омӯзгории 
Тоҷикистон ба номи Садриддин Айнӣ Шоев А.А.

Имзоҳои д.и.ф., Солеҳов Ш.А., д.и.ф. Элбоев В.Ҷ. 
ва н.и.ф. Шоев А.А.-ро тасдиқ мекунам:

Сардори раёсати кадрҳо ва корхои^йД 
махсуси ДДОТ ба номи С. А£

ВА КОР
МАХСУ^

Мустафозода А.

Суроғаи муассисаи пешба 
734003, Ҷумҳурии Тоҷикист^ 
шаҳри Душанбе, хиёбони Рӯд
Тел.: +992 987650043

РА&СДТИ 
кайрх°

Е-шай: 8о1еЬ59@таП.гн
Сомонаи расмӣ: у/мҷуДҷри.б

